
PRAKATA 
 
Alhamdulillah, segala pujian dipanjatkan kepada Allah SWT 
Tuhan sekalian alam. Selawat dan salam ke atas junjungan 
besar baginda SAW, ahli keluarga baginda, para sahabat, 
tabi’in dan sesiapa yang mengikuti jejak langkah baginda SAW 
hingga ke hari pembalasan. 
 

Malaysia merupakan antara negara yang terkedepan 
dalam pelaksanaan pensijilan makanan dan barangan halal. 
Seiring dengan itu juga, perbincangan isu-isu halal dalam 
masyarakat turut meningkat. Walau bagaimanapun, terdapat 
juga isu-isu yang kelihatan masih kurang jelas dalam kalangan 
pengguna dan kadang-kadang terdapat isu yang 
dipolemikkan. Antaranya ialah isu berkaitan penggunaan 
pelbagai aditif makanan seperti pewarna, pengawet, 
pengemulsi dan termasuklah aditif yang bermula dengan kod 
E. Keadaan ini mungkin berpunca daripada sikap masyarakat 
yang kurang menggunakan kaedah tabayyun (mengesahkan 
maklumat daripada sumber yang autentik dan berautoriti) 
atau mungkin juga kerana kekurangan bahan-bahan bacaan 
yang bersesuaian menjelaskan isu-isu berkenaan. 

 
Justeru, kami sebagai penulis berusaha untuk menulis 

satu buku yang ringkas tentang aditif makanan dan isu-isu 
halal semasa berkaitan penggunaannya. Mudah-mudahan 
buku ini dapat membantu memberi kefahaman yang lebih 
baik kepada pembaca khususnya tentang aditif makanan dan 
hukum penggunaan menurut Islam. Kami berusaha untuk 
menulis dengan kaedah, gaya bahasa dan perkataan yang 
mudah difahami. Bagi  memudahkan kefahaman pembaca, 



x 

penulis turut menjelaskan maksud beberapa istilah sains 
pemakanan dan istilah fiqh yang bersifat agak teknikal pada 
bahagian Daftar Istilah. Begitu juga bagi memudahkan 
pembaca yang ingin membuat rujukan kepada teks asal, kami 
memasukkan juga bilangan juzuk/jilid dan muka surat pada 
beberapa beberapa rujukan dalam teks walaupun secara 
umumnya kami menggunakan sitasi gaya American 
Psychological Association (APA).  

 
Buku ini dibahagikan kepada empat bab. Dalam bab 1,  

takrifan aditif makanan dan perkembangan penggunaannya 
dijelaskan sebagai pengenalan. Dalam Bab 2,  perbincangan 
difokuskan kepada bentuk-bentuk, fungsi dan kegunaan 
pelbagai aditif makanan. Di samping itu, pelbagai maklumat 
berkaitan sumber-sumber aditif makanan dan keselamatan 
penggunaannya turut dijelaskan dalam bab ini. 

 
Dalam Bab 3, kami menjelaskan tentang penetapan 

hukum halal dan haram aditif makanan. Perbincangan ini 
bermula dengan penjelasan sumber-sumber perundangan 
Islam yang menjadi asas kepada penetapan hukum aditif 
makanan menurut syarak. Dalam bab ini, disenaraikan juga 
beberapa pandangan hukum yang mempunyai hubungan 
dengan penggunaan aditif makanan yang telah diputuskan di 
Malaysia. 

 
Penulis membincangkan beberapa isu aditif halal semasa 

dalam bab terakhir. Isu-isu yang dibincangkan ialah pewarna 
karmina, renet, gelatin dan alkohol. Turut dibincangkan dalam 
bab ini ialah isu istihalah yang turut memberi kesan kepada 
perselisihan pendapat para fuqaha pada beberapa bentuk 
aditif makanan. Dalam bab ini, kami turut menjelaskan secara 
ringkas isu berkaitan dengan aditif makanan yang bermula 
dengan dengan kod E yang dipolemikkan dalam media sosial. 
Buku ini diakhiri dengan kesimpulan dan penutup. 

 
Semoga tulisan ini menjadi salah satu bahan bacaan yang 

dapat membantu pembaca memahami isu-isu halal semasa 
khususnya berkaitan aditif makanan dengan lebih baik. 



xi 

Mudah-mudahan usaha kecil ini akan dikira sebagai amal 
soleh dan dikurniakan ganjaran pahala. 

 
Terima kasih kepada semua pihak yang telah membantu 

sehingga terbitnya buku ini. Kami amat mengalu-alukan 
sebarang teguran dan penambahbaikan terhadap apa-apa 
kekurangan yang terkandung di dalamnya. 

BAB 1 

ADITIF MAKANAN: SATU 
PENGENALAN 

 
1.0 PENDAHULUAN 
 
Sains dan teknologi sentiasa berkembang dari satu zaman ke 
satu zaman. Perkembangan ini turut mempengaruhi industri 
makanan termasuklah penggunaan pelbagai bentuk aditif 
makanan. Walaupun ia telah digunakan sejak dahulu, 
perkembangan sains dan teknologi telah menyebabkan 
penghasilan pelbagai bentuk aditif makanan baharu yang 
digunakan dalam pembuatan pelbagai produk makanan. Pada 
hari ini, aditif makanan adalah antara item yang penting 
dalam industri makanan. Beraruskan pasaran global yang 
kompetitif, penggunaan pelbagai aditif makanan menjadi 
pilihan kerana ia lebih mudah, murah dan cepat. 
 
 
1.1 APAKAH ITU ADITIF MAKANAN? 
 
Aditif makanan ialah apa-apa bahan yang selamat dimakan 
dan dimasukkan secara sengaja ke dalam makanan dengan 
kuantiti yang sedikit. Aditif yang ditambah akan 
mempengaruhi kualiti aroma, warna, rasa, tekstur serta 
jangka hayat makanan (Jabatan Kimia Makanan, 2017). 
Terdapat beberapa takrifan aditif makanan diberikan oleh 
pelbagai pihak sebagaimana dalam Jadual 1.1: 
 
 
 


